
NAMMINERSORNERULLUTIK OQARTUSSAT   GRØNLANDS HJEMMESTYRE 

Attaveqarnermut, Avatangiisinut Aatsitassanullu Naalakkersuisoq
Landsstyremedlem for Infrastruktur, Miljø og Råstoffer

Inatsisartunut ilaasortaq Marie Fleischer
MAANI/

Ilulissani SAR-imik upalungaarsimatitsineq pillugu § 36, imm. 1 
naapertorlugu apeqqut nr. 2008-53 

Asasara Marie Fleischer.

Aallarniutigalugu Kalaallit Nunaanni upalungaarsimanermut tunngatillugu 
apeqquteqarnerit soqutiginninnerillu pillugu qutsavigaakkit.

Aallarniutigalugu oqaatigissavara upalungaarsimaneq kommunini 
qatserisartoqarfiit, Grønlands Kommando, Statens Luftfartsvæsen aamma Kalaallit 
Nunaanni Politimesteri suleqatigalugit ingerlanneqarmat. Tassalu 
upalungaarsimaffiusut ilaat naalagaaffiup susassaqarfigai aammalu 
upalungaarsimaffiusut ilaat Namminersornerullutik Oqartussat susassaqarfigalugit.

Ilulissani  SAR-imik  upalungaarsimanerup  juunimi,  juulimi  aggustimilu 
matoqqarnissaa  Naalakkersuisut  akuerisimagaat  allapputit.  Torersaarnissaq 
eqqarsaatigalugu ilisimatitsissutigissavara, qulimiguulik S-61, decembarimiit maajip 
qiteqqunneranut  Ilulissaniitinneqartoq  juunip  naanerani  pilersaarutaasumik 
aserfallatsaaliorneqartussaammat,  soorlumi  ukiut  siuliini  aamma 
taamaattoqartartoq.  Tassalu  qulimiguulik  S-61  juulip  ulluisa  aallaqqaataanni 
Ilulissanut uteqqissaaq.

Imaanngilarli  Ilulissani  SAR-imik  upalungaarsimasoqassanngitsoq.  SAR-imik 
sullissinermi  qulimiguulik  S-61  kisimi  atorneqanngimmat  paasissallugu 
pingaaruteqarpoq.  SAR-imik  upalungaarsimanermi  sullissinerni  qulimiguullit 
angallavinni  angalatinneqartut  attartorneqartartullu,  kiisalu  umiarsuit 
alapernaarsuutit  qulimiguulinnik  nassartartut,  angallatit  alapernaarsuutit,  politiit 
angallataat,  umiarsuit  inuinnarnik  angallassisartut  umiarsuillu  annaassiniartartut 
atorneqartarput.  Qeqertarsuup  Tunuani  aasaanerani  Air  Greenlandip 
qulimiguuliutai  attartortitsinernik  suliaqartartut  minnerit  arlallit 
annaassiniartoqalissappat atorneqartussaapput.

SAR-imut  tunngatillugu  Upernaviup  eqqaani  ungasinngitsukkut  pisimasoq 
assersuutigisinnaavara.  Tassani  piniartoq  qimmiilu  sikup  aggornerani  puttaami 
avalaanneqarput, taamaattumillu Canadap tungaanut tissukalerlutik. Qujanartumik 
kalerriisinnaasimavoq,  tamatumalu  kingorna  piniartoq  qimmii  ilanngullugit 
qulimiguullip  Bell  212-ip,  Upernavimmi  aallaaveqartup  annassinnaasimavai. 

Tassalu SAR-imik upalungaarsimanermi qulimiguulik S-61-it maani nunatsinniittut 
kisimik isumalluutigineqanngillat.

Ukiortaap  kingorna  Narsarsuarmi  Ilulissanilu  nalunaaquttap  akunnerini  14-ini 
upalungaarsimaneq  atorneqarsimavoq.  Naalakkersuisut  Air  Greenland 
suleqatigalugu  maannarpiaq  nalunaaquttap  akunnerini  24-ni 
upalungaarsimanermut  taarsiullugu  upalungaarsimaneq  taamaattoq 
atorneqarsinnaanersoq  nalilersuiffigaat,  maannamullu  paasisat 
iluarisimaarnartorujussuupput.  Taamaattumik  Narsarsuarmi  nalunaaquttap 
akunnerini  24-ni  upalungaarsimatitsinissaq  suli  inaarutaasumik 
aalajangiiffigineqanngilaq.

Naggasiutigalugu erseqqissaatigissavara, upalungaarsimanerup aallunneqarnerata 
ingerlaannarnissaa upalungaarsimanittalu pitsaanerpaatittuarnissaa 
pingaaruteqarmat, taamaalilluta nunatsinni ajunaarnersuarnik annertunerusunik 
pisoqassappat piareersimajuarsinnaagatta.

Neriuppunga matumuunakkut apeqqutigisat naammaginartumik akisimassallugu.

Ikinngutinnersumik inuulluaqqusillunga

Kim Kielsen

